
  Polítika, Demokrasia no Seguransa 

Konstituisaun hatuur ona prinsípiu kona-ba 
haketak podér sira. Oinsá mak ita-boot sei 
uza podér Prezidente nian atu sai nudár 
“check-and-balance” ho órgaun estadu 
sira seluk? 

Tuir ita-boot nia hatene, saida mak valor 
hosi “uza direitu veto nian” karik ita-boot 
simu diploma naran ida hosi Parlamentu 
Nasionál ne’ebé ita-boot hanoin la tuir 
interese públiku? 

Konstituisaun RDTL hatete katak  
Prezidente-Repúblika maka Xefe-Estadu, 
símbolu no garantia independénsia 
nasionál no unidade estadu nian, no 
instituisaun demokrátika sira-nia 
funsionamentu regulár. Saida mak ita boot 
sei halo atu bele garante independénsia 
ne’e karik ita boot nia partidu ka aliansa 
partidu ruma mak manán iha eleisaun 
parlamentár hodi forma governu? 

Estadu nia objetivu ida mak atu defende no 
garante demokrasia polítika no 
partisipasaun populasaun nian kona-ba 
rezolusaun problema nasionál. Hanesan 
Prezidente da Repúblika saida mak ita 
boot sei halo atu bele hametin relasaun 
povu ho nia ukun na’in sira, porezemplu 
rezolve konflitu hanesan kazu Mauk 
Moruk nian iha tinan 2013-2015? 

Eleisaun Prezidente da Republika 2017 

Iha Marsu loron 20, ita boot sira sei hili rasik 
Prezidente-Repúblika ne’ebé ita boot sira fiar 
atu lori povu no nasaun ida ne’e nia futuru 
ba tinan lima oin mai. 

Tanba ne’e ami fiar katak ita boot sira sei uza 
direitu votu ne’e ho konsiensia no matenek 
hodi hili kandidatura ne’ebé imi fiar no 
responsavel duni ba nia povu. 

Atu hariku liu tan votante sira nia 
informasaun no ideia kritiku molok no 
durante programa kampaña kandidatu sira 
nian, La’o Hamutuk fahe brochura ida ne’e 
ne’ebé ami espera ita boot sira bele utiliza 
hodi husu pergunta ba kada kandidatu ka 
partidu polítiku sira. 

Informasaun no pergunta hirak ne’e liga ho 
La’o Hamutuk nia peskiza kona-ba 
sustentablidade ekonomiku, direitu 
demokrátiku no justisa, asuntu seguransa 
umanu no soberania Timor-Leste nian. Ami 
hanoin asuntu hirak ne’e importante tebes 
atu votante sira presiza hatene husi 
kandidatu sira iha sira nia tempu kampaña. 

Objetivu husi pergunta  
votante sira nian  

  
Liu husi pergunta no informasaun ne’ebé 
inklui iha brochura ida ne’e, votante sira 
sei bele komprende liutan kona-ba 
kandidatu sira nia hanoin kona-ba asuntu 
importante balun no mós kona-ba sira nia 
programa iha tinan lima oin mai, nune’e 
ita-boot sira sei vota tuir konsiensia no 
matenek. 
 
 

   
 
 
 
 
 

Vizaun kada kandidatu 

 Saida mak ita boot nia vizaun ba 
Timor-Leste nia dezenvolvimentu 
sosiál no ekonómiku durante tinan 
lima oin mai karik povu hili ita-boot 
nudár Prezidente da Repúblika?  

 Oinsá mak ita-boot sei uza ita-boot nia 
posizaun nudár Prezidente da 
Repúblika hodi hala’o vizaun ida ne’e?  

 Saida mak sei sai ita-boot nia 
prioridade no parte forte ba ita-boot? 

  

 Se imi hili hau, hau 
promete hau sei…                                                                                                                     

Tuir mai La’o Hamutuk 
nia pergunta save sira 

ne'ebé oferese ba 
votante sira...!!! 

Adere ba ASEAN sai tiha prioridade ba 
Governu Timor-Leste dezde tinan hirak liu ba. 
Maske nune’e, ASEAN nia Akordu Merkadu 
Livre bele fó impaktu negativu ba ita nia 
agrikultór no ekonomia doméstika. Saida 
mak ita-boot sei sujere hodi bele proteje 
Timor-Leste nia interese ekonomia no 
produsaun agrikultura atu garante katak 
produtor lokál sira bele kompete ho produtu 
ne’ebé importa husi li’ur? 

Parlamentu  daudaun ne’e diskute hela 
ezbosu lei lubuk inklui Lei Mineiru ne’ebé sei 
hadalan utilizasaun rai komunidade sira ba 
atividade ekstrativa. La’o Hamutuk hare katak 
atividade mineiru sei kria problema sósiu-
ekonómiku barak. Saida mak ita-boot nia 
hare kona-ba ezbosu lei ida ne’e? 

Ema ki’ik barak enfrenta diskriminasaun iha 
kapitál Dili tanba Dekretu Lei kona-ba ijiene 
no orden públiku no polítika munisipiu Dili 
nian ne’ebé duni, hadau no bandu vendedór 
estrada ninin sira atu fan iha jardín no area 
públiku sira. Nudár Prezidente, saida mak ita-
boot sei halo atu hadi'ak injustisa ida ne’e? 

 

Ekonomia  

Hanesan ita-boot sira hatene katak agora 
daudaun Timor-Leste nia ekonomia 
depende makas ba reseita husi mina no 
gas, no kampu Bayu-Undan sei maran iha 
tinan tolu ka hat oin mai.  

Timor-Leste nia Fundu Petrolíferu iha hela 
dalan atu tun no hotu tanba besik tinan-
tinan governu halo levantamentu barak liu 
Rendimentu Sustentável Estimativa (RSE) 
hosi Fundu ne’e.   

Aleinde ne’e, planu ne’ebé hatuur ona iha 
Orsamentu Jerál Estadu 2017 kontinua 
ameasa Fundu nia sustentabilidade ba 
futuru, no Fundu bele mamuk iha tinan 10 
oin mai. Saida mak ita boot sei sujere ba 
Parlamentu atu prevene Fundu Petrolíferu 
hotu lalais, no saida mak ita-boot nia 
vizaun kona-ba dezenvolvimentu 
ekonomiku sustentável? 

Projetu boot rua ne’ebé governu prioritiza 
hela mak Zona Ekonomia Espesiál Sosiál no 
Merkadu (ZEESM) no Projetu Tasi Mane. 
Maibé, projetu rua ne’e sei absorve billaun ba 
billaun husi povu Timor-Leste nia osan. 
Aleinde ne’e, projetu nia viabilidade 
ekonomiku la klaru, transparénsia la iha, no 
projetu sei foti rai komunidade barak no 
estraga meiu ambiente. 

Oinsá ita-boot nia hanoin kona-ba projetu 
ne’e? 
 

 

 La’o Hamutuk hanoin katak Timor-Leste 
tenke dezenvolve setór agrikultura, indústria 
ki’ik no turizmu hodi hamenus dependénsia 
ba mina no gas. Sá modelu diversifikasaun 
ekonomia ne’ebé ita boot sei sujere ba 
governu no Parlamentu atu hanoin ba ita 
nia nasaun? 

Iha Timor-Leste, kuaze metade populasaun 
mak sei moris hela iha liña pobreza nia okos, 
tanba la iha kampu servisu no kualidade no 
la iha asesu ba servisus bazikus hanesan 
saúde, edukasaun, bee-moos no 
saneamentu. Saida mak ita-boot sei sujere 
ba Parlamentu no Governu atu halo hodi 
hamenus pobreza no hadi’ak povu nia 
kualidade moris? 
 

Se mak La’o Hamutuk? 

La’o Hamutuk nudár Organizasaun 
Sosiedade Sivíl ne’ebé monitor no analiza 
prosesu dezenvolvimentu iha Timor-Leste. 
  
Se iha pergunta ruma bele liga ba : 
Tel:  +670-3321040  
Mobil: +670-77234330 
  
Bele mós haree ba La’o Hamutuk nia 
website no blog: 
  
http://www.laohamutuk.org/ 
http://laohamutuk.blogspot.com/ 


